
Unión del Pueblo Navarro (UPN) talde parlamentarioko Alberto Catalán Higueras jaunak 9-17/PES/-00149 idatzizko galdera egin du. Hona Nafarroako Gobernuko Hezkuntzako kontseilariaren informazioa:
1.- Zein da Departamentuak hitzartutako zenbatekoa, NUPen urte anitzeko finantzaketa plana dela eta?
Gaur den egunean ez dago Hezkuntza Departamentuak “hitzartutako zenbatekorik” Nafarroako Unibertsitate Publikorako urte anitzeko finantzaketa plana dela eta, 2017. urteari dagokion finantzaketaren kopuruez haratago. Urte anitzeko hitzarmena oraindik ere sinatu gabe dagoenez, ez dago urte anitzeko aurrekontu-konpromiso gehigarririk. 
Hitzarmenaren sinatzeak berak ere ez dakar automatikoki berekin urte anitzeko konpromisoak hartzea; izan ere, abiapuntutzat hartuta 2017. urtea finantzatzeko partida, hitzarmenak kalkulu-formula batzuk eta gaurkotze batzuk ezartzen ditu, urtero NUPerako finantzaketa zehazteko, ekitaldi bakoitzerako zehaztu beharrekoak diren eta finantzaketaren lau osagaietan (egiturakoa; irakaskuntzaren, ikerketaren eta ezagutzen transferentziaren emaitzen araberakoa; hobekuntzak eta ikerketa egitekoa) jasota dauden adierazle eta parametroen arabera.
Aurreikusi da, hori bai, urte anitzeko finantzaketa-eredua nola definitzen ari den ikusita, NUPen finantzaketa pixkanaka handitzen joanen dela 2017. urteko finantzaketatik aurrera (titulazio berriak ezartzearen ondorioz irakaskuntza-taldeak handituko direlako, ereduaren parametroak eguneratuko direlako eta aurreikusi diren hobekuntzen eta inbertsioen ondorioz).
2.- Zer neurri hartuko duzu Tuteran NUPen hezkuntza-eskaintza handitzeko?
Hezkuntza Departamentuak finantzaketa egonkorra eta behar adinakoa ematen du Nafarroako Unibertsitate Publikoak kalitatezko irakaskuntza eskain dezan Iruñeko eta Tuterako bi campusetan. Gaur egun, Nafarroako Unibertsitate Publikoak abian du titulazioen mapa handitzeko prozesua.
3.- NUPen campus zentralean Irakasle-ikasketen gradua ingelesez jartzeko aukeraren alde al zaude?
Gaur egun, Haur eta Lehen Hezkuntzako Maisu-maistren gradua partzialki ingelesez eta frantsesez ematen da. Unibertsitateak berak, eskaintzaren eta eskura dauden bitarteko materialen eta giza baliabideen azterketa egin ondoren eta jada dauden ikasketekiko osagarritasunari begiratu ondoren, Nafarroako Gobernuari proposatu ahalko dio gradu hori ezar dezan. Une honetara arte, ez du aukera hori jaso, ezta titulazio berrietarako egin berri den proposamenean ere. 
Iruñean, 2017ko ekainaren 13an.

